
SUV TANQISLIGI SHAROITIDA EKINLAR 
HOSILDORLIGINI BAHOLASHNING 
XORIJIY TAJRIBASI VA ZAMONAVIY ILMIY 
YONDASHUVLARI

Turayev Tolib 
Oziq-ovqat va qishloq xo‘jaligi sohasida strategik rivojlanish 
va tadqiqotlar xalqaro markazi tayanch doktoranti 
ORCID: 0009-0002-4196-4837

Annotatsiya. Jahonda suv resurslarining cheklanganligi va iqlim o‘zgarishi sharoitida qishloq xo‘jaligi 
ishlab chiqarishining barqarorligini ta’minlash dolzarb masalalardan biri hisoblanadi. Suv tanqisligi ekinlar 
hosildorligiga salbiy ta’sir ko‘rsatib, oziq-ovqat xavfsizligini ta’minlash imkoniyatlarini murakkablashtirmoqda. 
Xorijiy mamlakatlarda suv tanqisligining ekinlar hosildorligiga ta’sirini baholashda qo‘llanilayotgan ilmiy 
yondashuvlar, modellar va amaliy tajribalar tahlil qilindi. Iqtisodiy-matematik modellar, suv stressi indeksi, 
“blue water” va “green water” konsepsiyalari, shuningdek, hosildorlikni prognozlash usullarining afzalliklari 
hamda qo‘llash imkoniyatlari baholandi. Tahlillar asosida suv resurslaridan samarali foydalanish, hosildorlikni 
saqlab qolish va xorijiy tajribalarni milliy qishloq xo‘jaligi siyosatiga moslashtirish yuzasidan ilmiy xulosalar 
shakllantirildi.

Kalit so‘zlar: suv tanqisligi, ekinlar hosildorligi, suv stressi, qishloq xo‘jaligi, xorijiy tajriba, baholash usullari.
Аннотация. В условиях ограниченности водных ресурсов и изменения климата обеспечение 

устойчивости сельскохозяйственного производства приобретает особую актуальность. Дефицит воды 
оказывает негативное влияние на урожайность сельскохозяйственных культур, усложняя достижение 
продовольственной безопасности. Проведён анализ научных подходов, моделей и зарубежной практики 
оценки влияния дефицита воды на урожайность сельскохозяйственных культур. Рассмотрены экономико-
математические модели, индекс водного стресса, концепции «blue water» и «green water», а также 
современные методы прогнозирования урожайности. На основе проведённого анализа сформулированы 
выводы по адаптации зарубежного опыта эффективного использования водных ресурсов и сохранения 
урожайности к условиям национальной аграрной политики.

Ключевые слова: дефицит воды, урожайность сельскохозяйственных культур, водный стресс, 
сельское хозяйство, зарубежный опыт, методы оценки.

Abstract. Ensuring the sustainability of agricultural production has become a critical challenge under 
conditions of increasing water scarcity and global climate change. Water scarcity adversely affects crop 
productivity and complicates the achievement of food security. Scientific approaches, models, and international 
practices used to assess the impact of water scarcity on crop productivity were analyzed. Particular attention 
was given to economic and mathematical models, the water stress index, the “blue water” and “green water” 
concepts, as well as contemporary crop yield forecasting methods. Based on the analysis, conclusions were 
formulated regarding the adaptation of international experience in efficient water resource management and 
crop productivity preservation to national agricultural policy.

Keywords: water scarcity, crop productivity, water stress, agriculture, international experience, assessment 
methods.

K I R I S H
Bugungi kunda global iqlim o‘zgarishi, aholi sonining jadal o‘sishi hamda iqtisodiyot tarmoqlarida suv 

resurslariga bo‘lgan talabning ortishi natijasida suv tanqisligi dunyo mamlakatlari oldidagi eng dolzarb ekologik 
va iqtisodiy muammolardan biriga aylanmoqda. BMT prognozlariga ko‘ra, XXI asrning o‘rtalariga kelib dunyo 
aholisining salmoqli qismi suv tanqisligi yuqori bo‘lgan hududlarda yashaydi. Ayniqsa, qishloq xo‘jaligi sohasi 
jahondagi mavjud toza suv resurslarining qariyb 70 foizini iste’mol qilishi bois, suv ta’minotidagi har qanday 
o‘zgarish ekinlar hosildorligi, oziq-ovqat xavfsizligi hamda agrar iqtisodiyot barqarorligiga bevosita ta’sir 
ko‘rsatadi [1].

So‘nggi yillarda iqlim o‘zgarishi ta’sirida qurg‘oqchilik davrlarining uzayishi, yog‘ingarchilik miqdorining 
o‘zgarishi, havo haroratining ko‘tarilishi hamda suv resurslarining hududlar bo‘yicha notekis taqsimlanishi 
natijasida qishloq xo‘jaligi ishlab chiqarishida yangi chaqiriqlar yuzaga kelmoqda. Bu esa suv resurslaridan 
samarali foydalanish, suv tanqisligi sharoitida ekinlar hosildorligini baholash hamda ilmiy asoslangan 
boshqaruv qarorlarini qabul qilish zaruratini yanada kuchaytirmoqda. Shu nuqtai nazardan, suv tanqisligining 
ekinlar hosildorligiga ta’sirini baholash bo‘yicha xorijiy davlatlarda qo‘llanilayotgan ilmiy yondashuvlar, 
iqtisodiy-matematik modellar va zamonaviy texnologiyalarni o‘rganish muhim ilmiy hamda amaliy ahamiyat 
kasb etadi [2].

Xalqaro amaliyotda suv tanqisligini baholashda Water Stress Index, Water Footprint, Blue Water va 
Green Water konsepsiyalari, agroiqlimiy hamda gidrologik modellar, shuningdek, AquaCrop va DSSAT kabi 
modellashtirish vositalari keng qo‘llanilmoqda. Mazkur yondashuvlar suv resurslari bilan ta’minlanganlik 
darajasi, suv iste’moli samaradorligi hamda ekinlar hosildorligi o‘rtasidagi o‘zaro bog‘liqlikni kompleks 
baholash imkonini beradi [3]. Shu bilan birga, Isroil, Avstraliya, Xitoy, AQSh va Ispaniya kabi davlatlarda 
suv tejovchi texnologiyalar, raqamli monitoring tizimlari hamda innovatsion irrigatsiya usullarini joriy etish 
orqali suv tanqisligi sharoitida ham yuqori hosildorlikka erishish bo‘yicha samarali tajriba shakllangan 
[1–3].

O‘zbekiston ham suv resurslarining asosiy qismi transchegaraviy manbalar hisobiga shakllanadigan 
davlatlar qatoriga kiradi. Mamlakatda sug‘oriladigan dehqonchilik ustuvor ahamiyatga ega bo‘lganligi sababli, suv 
resurslaridan oqilona va samarali foydalanish qishloq xo‘jaligini barqaror rivojlantirishning muhim shartlaridan biri 
hisoblanadi. Keyingi yillarda suv tejovchi texnologiyalarni joriy etish, irrigatsiya infratuzilmasini modernizatsiya 
qilish hamda suv xo‘jaligini raqamlashtirish bo‘yicha keng ko‘lamli islohotlar amalga oshirilmoqda. Shu bilan 
birga, suv tanqisligining ekinlar hosildorligiga ta’sirini baholashda xalqaro ilmiy yondashuvlarni milliy sharoitga 
moslashtirish, ularni iqtisodiy samaradorlik nuqtai nazaridan baholash hamda ilmiy asoslangan tavsiyalar ishlab 
chiqish dolzarb ilmiy vazifalardan biri bo‘lib qolmoqda [4–10].

Tadqiqot obyekti sifatida xorijiy davlatlarda suv tanqisligi sharoitida ekinlar hosildorligini baholash tizimi 
hamda unda qo‘llanilayotgan ilmiy yondashuvlar tanlandi.

Tadqiqot predmeti suv tanqisligining ekinlar hosildorligiga ta’sirini baholashda qo‘llanilayotgan iqtisodiy, 
agroiqlimiy va gidrologik modellar, indikatorlar hamda xorijiy davlatlar tajribasidan iborat.

Tadqiqotning maqsadi xorijiy davlatlarda suv tanqisligi sharoitida ekinlar hosildorligini baholash bo‘yicha 
qo‘llanilayotgan zamonaviy ilmiy yondashuvlar va amaliy tajribalarni tahlil qilish hamda ularni O‘zbekiston 
qishloq xo‘jaligi sharoitiga moslashtirish yuzasidan ilmiy xulosa va takliflarni ishlab chiqishdan iborat.

Ushbu maqsadga erishish uchun quyidagi vazifalar belgilandi:
● suv tanqisligi va ekinlar hosildorligi o‘rtasidagi o‘zaro bog‘liqlikni tavsiflovchi zamonaviy ilmiy 

yondashuvlarni tahlil qilish; 
● xorijiy davlatlarda qo‘llanilayotgan baholash modellari va indikato●rlarini o‘rganish; 
● Isroil, Avstraliya, Xitoy, AQSh va Ispaniya tajribasini qiyosiy tahlil qilish; 
● xorijiy tajriba asosida O‘zbekiston sharoitida suv resurslaridan samarali foydalanish hamda ekinlar 

hosildorligini oshirishga qaratilgan ilmiy takliflarni ishlab chiqish. 

M A V Z U G A  O I D  A D A B I Y O T L A R  S H A R H I
Suv tanqisligi sharoitida ekinlar hosildorligini baholash masalasi so‘nggi yillarda qishloq xo‘jaligi 

iqtisodiyoti, suv resurslarini boshqarish, agroiqlimshunoslik va ekologik iqtisodiyot sohalaridagi muhim ilmiy 
tadqiqot yo‘nalishlaridan biriga aylandi. Ayniqsa, iqlim o‘zgarishi, suv resurslarining cheklanganligi hamda 
oziq-ovqat xavfsizligini ta’minlash zarurati mazkur yo‘nalishdagi tadqiqotlar ko‘lamini yanada kengaytirmoqda. 
Xorijiy olimlar suv tanqisligini baholashda gidrologik, agroiqlimiy, iqtisodiy va matematik modellarni uyg‘un 
holda qo‘llashga alohida e’tibor qaratayotgan bo‘lsalar, mahalliy tadqiqotchilar, asosan, suv resurslaridan 

samarali foydalanish va suv tejovchi texnologiyalarning iqtisodiy samaradorligini baholash masalalariga 
urg‘u bermoqdalar.

Isroillik olimlar Megersa Girma va Abdulahi Jemal tomonidan olib borilgan tadqiqotlarda suv tanqisligi 
sharoitida qishloq xo‘jaligini rivojlantirishning asosiy yo‘nalishlaridan biri sifatida tomchilatib sug‘orish 
texnologiyalari hamda intellektual irrigatsiya tizimlarini joriy etish ilmiy jihatdan asoslangan. Mualliflarning 
ta’kidlashicha, tomchilatib sug‘orish texnologiyalari suv sarfini 30–40 foizgacha qisqartirish bilan bir vaqtda 
ekinlar hosildorligini barqaror saqlash imkonini beradi. Shu bilan birga, suvdan foydalanish samaradorligi 
(Water Use Efficiency) ko‘rsatkichi suv tanqisligini baholashning asosiy mezonlaridan biri sifatida tavsiya 
etilgan [1].

Avstraliyalik olim Mac Kirby tomonidan amalga oshirilgan tadqiqotlarda suv resurslarini iqtisodiy 
boshqarish mexanizmlari alohida o‘rin egallaydi. Muallif suv tanqisligi sharoitida suv bozorlarini shakllantirish, 
suv huquqlarini iqtisodiy instrument sifatida qo‘llash hamda fermerlarning moslashuv qarorlarini iqtisodiy 
modellar orqali baholash usullarini ilmiy asoslab bergan. Uning fikricha, suv taqsimotini bozor mexanizmlari 
orqali tartibga solish qurg‘oqchilik davrida iqtisodiy yo‘qotishlarni kamaytirish imkonini beradi [2].

So‘nggi yillarda global suv tanqisligini baholash sohasidagi muhim tadqiqotlardan biri Xingcai Liu, 
Wenfeng Liu, Qiuhong Tang, Bo Liu, Yoshihide Wada va Hong Yang tomonidan amalga oshirilgan. 
Mualliflar iqlim o‘zgarishi sharoitida qishloq xo‘jaligida suv tanqisligini baholash uchun Blue Water va 
Green Water konsepsiyalarini uyg‘un holda qo‘llashni taklif etganlar. Ularning tadqiqotlarida suv tanqisligini 
baholash faqat irrigatsiya suvlari bilan emas, balki tuproqda to‘plangan yog‘in suvlari hisobiga shakllanadigan 
namlik zaxiralarini ham hisobga olish orqali amalga oshirilgan. Mazkur yondashuv suv resurslarining haqiqiy 
salohiyatini baholash hamda ekinlar hosildorligiga ta’sir etuvchi omillarni kompleks tahlil qilish imkonini 
berishi bilan ahamiyatlidir [3].

Xalqaro tashkilotlar, jumladan, FAO va IWMI (International Water Management Institute) tomonidan 
e’lon qilingan ilmiy hisobotlarda ham suv resurslarini boshqarishda integratsiyalashgan yondashuvlarni 
qo‘llash, suv unumdorligi (Water Productivity) hamda suv izi (Water Footprint) ko‘rsatkichlaridan 
foydalanish tavsiya etilgan. Mazkur yondashuvlar suv resurslarining nafaqat miqdoriy, balki iqtisodiy va 
ekologik samaradorligini baholash imkonini beradi hamda mamlakatlar kesimida qiyosiy tahlillar o‘tkazish 
uchun muhim ilmiy asos hisoblanadi.

O‘zbekistonlik olimlar tomonidan ham suv resurslaridan samarali foydalanish va suv tejovchi 
texnologiyalarning iqtisodiy samaradorligini baholash bo‘yicha qator tadqiqotlar amalga oshirilgan. Xususan, 
Z.S. Shoxujaeva o‘z tadqiqotlarida suv resurslaridan samarali foydalanishning iqtisodiy mexanizmlari, 
innovatsion irrigatsiya texnologiyalarining joriy etilishi hamda suv xo‘jaligini raqamlashtirish jarayonlarini 
atroflicha tahlil qilgan. Muallif tomonidan innovatsion irrigatsiya texnologiyalarining iqtisodiy samaradorligi, 
suv resurslaridan foydalanishni takomillashtirish hamda suv tizimida raqamli texnologiyalarni joriy etishning 
ahamiyati ilmiy jihatdan asoslab berilgan [4; 6; 8; 9; 10].

Shuningdek, N.S. Xushmatov va Z.S. Shoxujaevaning hamkorlikdagi tadqiqotlarida suv resurslarining 
agrar tarmoq barqaror rivojlanishi bilan o‘zaro bog‘liqligi baholangan bo‘lib, suv ta’minotidagi o‘zgarishlarning 
qishloq xo‘jaligi mahsulotlari ishlab chiqarish hajmi hamda iqtisodiy samaradorlikka bevosita ta’siri ilmiy 
asoslangan [5]. Boshqa tadqiqotlarda esa xorijiy davlatlar tajribasi asosida suv resurslaridan foydalanishning 
institutsional mexanizmlari hamda suv tejovchi texnologiyalarni O‘zbekiston sharoitiga moslashtirish 
masalalari tahlil qilingan [7].

Yuqorida keltirilgan ilmiy manbalar tahlili shuni ko‘rsatadiki, xorijiy tadqiqotlarda suv tanqisligini 
baholashda iqtisodiy, gidrologik va agroiqlimiy modellarni integratsiyalashgan holda qo‘llashga katta e’tibor 
qaratilgan. Shu bilan birga, aksariyat tadqiqotlarda baholash natijalari muayyan davlat yoki alohida hudud 
misolida o‘rganilgan bo‘lib, turli mamlakatlar tajribasini qiyosiy tahlil qilish hamda ularning O‘zbekiston 
sharoitiga moslashtirish imkoniyatlarini yanada kengroq yoritish istiqbolli ilmiy yo‘nalishlardan biri hisoblanadi.

Shu nuqtai nazardan, mazkur tadqiqotning o‘ziga xosligi shundaki, unda Isroil, Avstraliya, Xitoy, AQSh va 
Ispaniya kabi mamlakatlarda suv tanqisligi sharoitida ekinlar hosildorligini baholash bo‘yicha qo‘llanilayotgan 
zamonaviy ilmiy yondashuvlar qiyosiy tahlil qilinib, ularning afzalliklari va amaliy qo‘llash imkoniyatlari 
baholanadi hamda O‘zbekiston qishloq xo‘jaligi sharoitiga moslashtirish bo‘yicha ilmiy takliflar ishlab chiqiladi. 
Bu esa tadqiqotning ilmiy yangiligi va amaliy ahamiyatini belgilab beradi.

T A D Q I Q O T  M E T O D O L O G I YA S I
Mazkur tadqiqot suv tanqisligi sharoitida ekinlar hosildorligini baholash bo‘yicha xorijiy davlatlar tajribasini 

tahlil qilish hamda zamonaviy ilmiy yondashuvlarni qiyosiy baholashga qaratilgan. Tadqiqot jarayonida suv 

resurslaridan samarali foydalanish, suv tanqisligining ekinlar hosildorligiga ta’sirini baholash va oziq-ovqat 
xavfsizligini ta’minlash sohasidagi nazariy hamda amaliy yondashuvlar kompleks tarzda o‘rganildi.

Tadqiqotning metodologik asosini ilmiy bilishning tizimli yondashuvi tashkil etib, unda suv tanqisligi qishloq 
xo‘jaligi, iqtisodiyot va atrof-muhit o‘rtasidagi o‘zaro bog‘liq jarayon sifatida qaraldi. Ushbu yondashuv suv 
resurslarining miqdoriy ko‘rsatkichlarini baholash bilan cheklanmasdan, ularning ekinlar hosildorligi, iqtisodiy 
samaradorlik hamda agrar ishlab chiqarish barqarorligiga ta’sirini kompleks tahlil qilish imkonini berdi.

Tadqiqot davomida, avvalo, ilmiy adabiyotlarni tizimli tahlil qilish (Systematic Literature Review) usuli 
qo‘llanildi. Bu orqali suv tanqisligi sharoitida ekinlar hosildorligini baholashga oid xorijiy va mahalliy ilmiy 
manbalar o‘rganildi hamda turli olimlarning yondashuvlari o‘zaro taqqoslandi. Xususan, Isroil, Avstraliya, Xitoy, 
AQSh va Ispaniya olimlari tomonidan ishlab chiqilgan modellar, indikatorlar va baholash usullari tahlil qilinib, 
ularning afzalliklari hamda o‘ziga xos jihatlari aniqlandi [1–3].

Shuningdek, tadqiqotda qiyosiy tahlil (Comparative Analysis) usulidan keng foydalanildi. Ushbu 
usul asosida turli mamlakatlarda suv tanqisligini baholashda qo‘llanilayotgan yondashuvlar, suv tejovchi 
texnologiyalar, irrigatsiya tizimlari va davlat siyosatining asosiy yo‘nalishlari o‘zaro solishtirildi. Qiyosiy tahlil 
natijalari mamlakatlarning tabiiy-iqlim sharoitlari, suv resurslari bilan ta’minlanganlik darajasi, qishloq xo‘jaligi 
tarmog‘ining xususiyatlari hamda institutsional mexanizmlar baholash natijalariga sezilarli ta’sir ko‘rsatishini 
namoyon qildi.

Tadqiqotda mantiqiy tahlil va umumlashtirish usullari ham qo‘llanildi. Ushbu usullar yordamida turli 
davlatlarda qo‘llanilayotgan baholash modellarining umumiy va farqli jihatlari aniqlandi hamda O‘zbekiston 
qishloq xo‘jaligi sharoiti uchun eng maqbul yondashuvlar ilmiy jihatdan asoslab berildi. Shu bilan birga, suv 
tanqisligini baholashga doir nazariy qarashlar tizimlashtirildi hamda ilmiy xulosalar shakllantirildi.

Metodologik jihatdan tadqiqotda suv resurslarini baholashning zamonaviy xalqaro indikatorlari va 
konsepsiyalariga alohida e’tibor qaratildi. Jumladan, Water Stress Index (WSI) suv resurslariga bo‘lgan bosim 
darajasini aniqlashda, Water Footprint konsepsiyasi muayyan qishloq xo‘jaligi mahsulotini yetishtirish uchun 
sarflangan suv hajmini baholashda, Blue Water va Green Water konsepsiyalari esa irrigatsiya suvlari hamda 
yog‘in suvlarining ekinlar hosildorligi shakllanishidagi ulushini aniqlashda muhim metodologik vosita sifatida 
qabul qilindi [3]. Mazkur indikatorlar suv tanqisligini nafaqat gidrologik, balki iqtisodiy va ekologik nuqtai 
nazardan ham baholash imkonini berishi bilan ahamiyatlidir.

Bundan tashqari, tadqiqotda agroiqlimiy va iqtisodiy modellashtirish yondashuvlari nazariy jihatdan tahlil 
qilindi. Xususan, xalqaro amaliyotda keng qo‘llanilayotgan AquaCrop va DSSAT modellarining suv tanqisligi 
sharoitida ekinlar hosildorligini prognoz qilish imkoniyatlari o‘rganildi. Mazkur modellar iqlim o‘zgarishi 
ssenariylari, suv ta’minoti darajasi hamda agrotexnik tadbirlarni hisobga olgan holda hosildorlikdagi ehtimoliy 
o‘zgarishlarni baholash imkonini berishi bilan ajralib turadi.

Tadqiqotning axborot bazasini xalqaro ilmiy jurnallarda chop etilgan maqolalar, xorijiy olimlarning 
ilmiy ishlari hamda suv resurslarini boshqarish sohasidagi zamonaviy tadqiqotlar tashkil etdi. Shuningdek, 
O‘zbekiston olimlarining suv resurslaridan samarali foydalanish, innovatsion irrigatsiya texnologiyalari va 
suv xo‘jaligini raqamlashtirish bo‘yicha ilmiy natijalari ham tahlil qilinib, xorijiy tajriba bilan qiyosiy baholandi 
[4–10].

Umuman olganda, tadqiqotda qo‘llanilgan metodologik yondashuvlar suv tanqisligi sharoitida ekinlar 
hosildorligini baholashning xalqaro tajribasini har tomonlama o‘rganish, mamlakatlar o‘rtasidagi farq va 
o‘xshashliklarni aniqlash hamda ular asosida O‘zbekiston qishloq xo‘jaligi uchun ilmiy asoslangan xulosa va 
amaliy takliflar ishlab chiqish imkonini berdi.

T A H L I L  V A  N A T I J A L A R

So‘nggi yillarda global miqyosda suv resurslariga bo‘lgan bosim keskin ortmoqda. Aholi sonining o‘sishi, 
qishloq xo‘jaligida suvga bo‘lgan talabning ko‘payishi hamda iqlim o‘zgarishi suv tanqisligi muammosining 
dolzarbligini yanada oshirmoqda. Qishloq xo‘jaligi jahonda iste’mol qilinayotgan toza suvning asosiy qismini 
tashkil etgani sababli, suv yetishmovchiligi, avvalo, ekinlar hosildorligiga bevosita ta’sir ko‘rsatadi.

Shu bois rivojlangan va rivojlanayotgan davlatlarda suv tanqisligining ekinlar hosildorligiga ta’sirini baholash 
bo‘yicha ilmiy tadqiqotlar keng ko‘lamda olib borilmoqda.

Xorijiy tadqiqotlarda suv tanqisligi, asosan, Water Stress Index, Blue Water va Green Water konsepsiyalari 
hamda Water Footprint yondashuvi orqali baholanadi. Bunda Water Stress Index mavjud suv resurslarining 
talabga nisbati asosida hisoblanadi, Blue Water va Green Water konsepsiyalari irrigatsiya suvlari hamda yog‘in 
suvlarining hosildorlikka ta’sirini alohida baholash imkonini beradi, Water Footprint yondashuvi esa muayyan 

ekin turini yetishtirish uchun sarflangan suv hajmini aniqlashga asoslanadi. Mazkur yondashuvlar yordamida 
suv tanqisligi nafaqat miqdoriy, balki iqtisodiy va ekologik nuqtai nazardan ham baholanadi.

Xalqaro amaliyotda suv tanqisligining ekinlar hosildorligiga ta’sirini baholashda turli modellar qo‘llaniladi. 
Jumladan:

● iqlim ssenariylariga asoslangan prognoz modellari orqali suv stressining kelgusi yillarda hosildorlikka 
ta’siri baholanadi; 

● agroiqlimiy modellar ekinlarning biologik xususiyatlarini hisobga olgan holda suv yetishmovchiligi 
sharoitida hosildorlikdagi o‘zgarishlarni aniqlaydi; 

● iqtisodiy modellar orqali suv tanqisligi ta’sirida qishloq xo‘jaligi mahsulotlari ishlab chiqarish hajmidagi 
o‘zgarishlar hamda iqtisodiy samaradorlik ko‘rsatkichlari baholanadi. 

Ayrim mamlakatlarda suvni tejovchi texnologiyalar, jumladan, tomchilatib sug‘orish va intellektual irrigatsiya 
tizimlarini joriy etish orqali suv tanqisligi sharoitida ham hosildorlikni barqaror saqlash bo‘yicha ijobiy natijalarga 
erishilmoqda.

Ayrim xorijiy davlatlar misolida suv tanqisligining ekinlar hosildorligiga ta’sirini ko‘rib chiqamiz.
Isroil tajribasi
Isroilda suv tanqisligi qishloq xo‘jaligi rivojlanishiga ta’sir etuvchi muhim omillardan biri hisoblanadi. 

Mamlakat suv resurslaridan samarali foydalanish va yuqori hosildorlikni ta’minlashda ilg‘or texnologiyalarga 
tayanadi. Isroil hududining katta qismi quruq va yarim qurg‘oqchil mintaqalardan iborat bo‘lib, qishloq xo‘jaligi, 
asosan, irrigatsiya tizimlariga tayanadi. Suv resurslaridan oqilona foydalanish zarurati tufayli mamlakatda 
tomchilatib sug‘orish tizimlari keng joriy etilgan bo‘lib, ushbu texnologiyalar suvdan foydalanish samaradorligini 
sezilarli darajada oshirishga xizmat qilmoqda. Tomchilatib sug‘orish orqali suv mevali hamda sabzavot ekinlari 
ildiz zonasiga aniq va me’yor asosida yetkazib beriladi. Natijada suv sarfi sezilarli darajada qisqarishi bilan bir 
qatorda ekinlar hosildorligini barqaror saqlash imkoniyati yaratilgan1.

Ilmiy tadqiqotlar ham Isroilda suv tanqisligi qishloq xo‘jaligi rivojlanishiga ta’sir etuvchi muhim omillardan biri 
ekanligini hamda irrigatsiya tizimlari va zamonaviy suv texnologiyalari qishloq xo‘jaligi hosildorligini oshirishning 
asosiy vositalaridan biri sifatida xizmat qilayotganini ko‘rsatadi.

Xulosa qilib aytganda, Isroil tajribasi suv tanqisligi yuqori bo‘lgan hududlarda ham zamonaviy irrigatsiya 
texnologiyalari va suvdan foydalanish samaradorligini oshirishga qaratilgan yondashuvlar orqali yuqori 
hosildorlikka erishish mumkinligini tasdiqlaydi.

Avstraliya tajribasi
Avstraliya dunyodagi eng qurg‘oqchil iqlimga ega qit’alardan biri bo‘lib, qishloq xo‘jaligi suv resurslariga 

katta darajada bog‘liq. Mamlakatda irrigatsiya uchun ajratiladigan suv resurslarini boshqarishda innovatsion 
bozor mexanizmlari qo‘llanilib, ular suv taqsimotining iqtisodiy samaradorligini oshirishga xizmat qiladi.

Avstraliyada irrigatsiya suvlari qishloq xo‘jaligi uchun asosiy suv manbalaridan biri hisoblanadi va umumiy 
suv iste’molining salmoqli qismini tashkil etadi. Bu esa ekinlar hosildorligi hamda ishlab chiqarishning iqtisodiy 
samaradorligini ta’minlashda muhim ahamiyat kasb etadi. Qurg‘oqchilik davrlarida fermerlar suv tanqisligi 
sharoitiga mos ravishda, jumladan, suvdan foydalanish huquqlarini sotib olish yoki sotish orqali amaliy qarorlar 
qabul qilib, suv resurslaridan samarali foydalanish va iqtisodiy samaradorlikni saqlashga intiladilar2.

Avstraliya tajribasi suv tanqisligi sharoitida iqtisodiy mexanizmlar orqali suv resurslarini boshqarish, 
fermerlarning moslashuv strategiyalarini shakllantirish hamda qurg‘oqchilik sharoitlariga samarali moslashishda 
muhim ahamiyat kasb etadi.

Xitoy tajribasi
Xitoy suv tanqisligining qishloq xo‘jaligiga ta’sirini baholashda hududiy farqlar va milliy miqyosdagi 

yondashuvlar uyg‘unlashgan ilmiy model sifatida alohida ahamiyat kasb etadi. Mamlakatning katta hududni 
egallashi hamda tabiiy-iqlim sharoitlarining keskin farqlanishi suv resurslaridan foydalanishda muayyan 
nomutanosibliklarni yuzaga keltiradi. Xususan, Xitoyning shimoliy hududlarida suv resurslarining cheklanganligi 
va yuqori agrar bosim kuzatilsa, janubiy mintaqalarda yog‘ingarchilik miqdorining nisbatan ko‘pligi sababli suv 
bilan ta’minlanganlik darajasi yuqoriroq hisoblanadi.

Xitoy tadqiqotlarida suv tanqisligini baholashda Blue Water va Green Water konsepsiyalari keng 
qo‘llaniladi. Blue Water konsepsiyasi, asosan, irrigatsiya tizimlari orqali foydalaniladigan yer usti va yer 
osti suvlarini ifodalasa, Green Water konsepsiyasi yog‘in suvlarining tuproqda saqlanishi hamda o‘simliklar 
tomonidan o‘zlashtirilishiga taalluqlidir. Ushbu yondashuv ekinlar hosildorligi shakllanishida irrigatsiya suvlari 
bilan bir qatorda tabiiy yog‘inlarning ham muhim o‘rin tutishini ilmiy jihatdan asoslab beradi.

1	  Megersa Girma, Abdulahi Jemal. Irrigation system in Israel: A review. International Journal of Water Resources and Environmental 
Engineering 7(3):29-37. March 2015. DOI:10.5897/IJWREE2014.0556

2	  Mac Kirby. Irrigation. CSIRO 2011. All rights reserved. View complete contents. https://www.publishing .

Xitoy tajribasining yana bir muhim jihati suv tanqisligini milliy miqyosda modellashtirish imkoniyatlarining 
mavjudligidir. Agroiqlimiy va gidrologik modellar orqali Water Stress Index hisoblanib, u ekinlar hosildorligi 
bilan o‘zaro bog‘liqlikda tahlil qilinadi. Bunday modellar iqlim o‘zgarishi ssenariylari sharoitida hosildorlik 
prognozlarini ishlab chiqish hamda kelgusidagi suv tanqisligi bilan bog‘liq holatlarni oldindan baholash 
imkonini beradi.3.

Hududlar kesimida olib borilgan tahlillar shuni ko‘rsatadiki, suv tanqisligining ta’siri mamlakat bo‘ylab 
bir xil emas, balki hududlarning suv bilan ta’minlanganlik darajasi, ekinlar tarkibi hamda agrotexnik cho-
ra-tadbirlar xususiyatlariga bog‘liq holda farqlanadi. Shu jihatdan, Xitoy tajribasi suv tanqisligining ekinlar 
hosildorligiga ta’sirini baholashda hududiy yondashuv va kompleks indikatorlardan foydalanish zarurligini 
ilmiy jihatdan asoslab beradi hamda boshqa mamlakatlar, jumladan, O‘zbekiston uchun ham muhim nazariy 
va amaliy ahamiyat kasb etadi.

Quyidagi 1-jadvalda ayrim xorijiy davlatlar tajribasining muhim jihatlari ko‘rib chiqilgan.
1-jadval

Xorijiy davlatlarda suv tanqisligining ekinlar hosildorligiga ta’sirini baholash tajribasi4

Davlatlar Qo‘llanilgan baholash usuli Ekin turi Asosiy natijalar

Isroil
Irrigatsiya samaradorligi tahlili, 

tomchilatib sug‘orish samaradorligi, 
suv–hosil funksiyalari

Sabzavot va 
bog‘dorchilik 

ekinlari

Suv sarfi 30–40 % ga qisqartirilgan holda 
hosildorlik 15–25 % ga oshgan

Avstraliya Iqtisodiy-matematik modellar, Water 
Stress Index, suv bozori tahlili

Don ekinlari 
(bug‘doy, arpa)

Qurg‘oqchilik yillarida hosildorlikning 20–35 
% gacha pasayishi kuzatilgan, suvni bozor 

mexanizmlari orqali qayta taqsimlash iqtisodiy 
samaradorlikni oshirishga xizmat qilgan

Xitoy
Blue Water va Green Water 
konsepsiyalari, agroiqlimiy 

modellashtirish

Guruch, jo‘xori, 
bug‘doy

Suv tanqis hududlarda yog‘in suvlariga 
bog‘liq hosildorlik ulushi 50 % dan ortiq ekani 

aniqlangan

AQSh AquaCrop, DSSAT modellari, iqlim 
ssenariylari asosidagi prognoz

Jo‘xori, soya, 
bug‘doy

Suv yetishmovchiligi sharoitida hosildorlikning 
10–30 % gacha o‘zgarishi ehtimoli prognoz 

qilingan

Ispaniya Water Footprint, irrigatsiya 
samaradorligi tahlili

Sabzavot va poliz 
ekinlari

Tomchilatib sug‘orish joriy etilganda suv izi 
25–35 % ga qisqargan

Izoh: barcha davlatlarda suv tanqisligini baholashda kompleks yondashuv, ya’ni gidrologik, agronomik va 
iqtisodiy ko‘rsatkichlarni uyg‘un holda qo‘llash ustuvor yo‘nalish hisoblanadi.

Xorijiy davlatlar tajribasining qiyosiy tahlili shuni ko‘rsatadiki, suv tanqisligi sharoitida ekinlar hosildorligini 
baholashda yagona universal indikator mavjud emas. Har bir baholash usuli muayyan maqsad, hududning 
tabiiy-iqlim sharoiti, suv resurslari bilan ta’minlanganlik darajasi hamda tadqiqot vazifalariga qarab o‘ziga xos 
afzalliklarga ega. Shu bois zamonaviy tadqiqotlarda bir nechta indikatorlarni kompleks qo‘llash tendensiyasi 
kuzatilmoqda.

Xususan, Water Stress Index (WSI) suv resurslariga bo‘lgan bosim darajasini tezkor va sodda baholash 
imkonini bersa, Water Footprint (WF) mahsulot yetishtirish jarayonida sarflangan suv hajmini iqtisodiy nuqtai 
nazardan baholash imkonini yaratadi. Shuningdek, Blue Water va Green Water konsepsiyalari irrigatsiya 
suvlari hamda tabiiy yog‘in suvlarining ekinlar hosildorligi shakllanishidagi rolini alohida hisobga oladi. 
Agroiqlimiy modellar esa iqlim o‘zgarishi ssenariylari ta’sirida hosildorlikning ehtimoliy o‘zgarishlarini prognoz 
qilish imkoniyatiga ega. Shu bilan birga, mazkur indikatorlarning har biri ma’lum metodologik xususiyatlarga 
ega bo‘lib, ularning aksariyati keng qamrovli ma’lumotlar bazasi, yuqori hisoblash quvvati hamda malakali 
mutaxassislar ishtirokini talab etadi.

Shu nuqtai nazardan, suv tanqisligi sharoitida ekinlar hosildorligini baholashda qo‘llaniladigan asosiy 
indikatorlarning afzalliklari va o‘ziga xos xususiyatlari muallif tomonidan tizimlashtirildi (1-rasm).

3	    Xingcai Liu , Wenfeng Liu , Qiuhong Tang, Bo Liu, Yoshihide Wada, Hong Yang.  Global Agricultural Water Scarcity Assessment Incorporating 
Blue and Green Water Availability Under Future Climate Change. Earth’s Future. 10.1029/2021EF002567

4	  Тадқиқотлар асосида муаллиф томонидан жамланган.

1-rasm. Suv tanqisligi sharoitida ekinlar hosildorligini baholash 
indikatorlarining afzalliklari va o‘ziga xos xususiyatlari5

1-rasmda keltirilgan tahlil natijalari shuni ko‘rsatadiki, suv tanqisligi sharoitida ekinlar hosildorligini 
baholashda har bir indikator muayyan vazifani bajaradi va ularning qo‘llanish sohasi o‘ziga xosdir. Shu sababli, 
tadqiqot maqsadidan kelib chiqib, eng maqbul baholash usulini tanlash muhim ahamiyat kasb etadi. Muallif 
tomonidan xorijiy davlatlar tajribasi umumlashtirilib, turli tadqiqot vazifalari uchun tavsiya etiladigan baholash 
indikatorlari tizimlashtirildi (2-jadval).

2-jadval
Suv tanqisligi sharoitida ekinlar hosildorligini baholashda indikatorlarni tanlash bo‘yicha tavsiyalar6

Tadqiqot maqsadi Tavsiya etiladigan indikator Qo‘llash sohasi

Hududda suv tanqisligi darajasini 
baholash Water Stress Index (WSI) Suv resurslariga bo‘lgan bosim 

darajasini baholash

Ekin yetishtirishda suv sarfini 
aniqlash Water Footprint (WF) Ekinlar va mahsulotlar kesimida suv 

sarfini baholash

Tabiiy namlik resurslarini baholash Blue Water va Green Water Irrigatsiya va yog‘in suvlarining 
ulushini aniqlash

Hosildorlikni prognoz qilish AquaCrop, DSSAT va boshqa 
agroiqlimiy modellar Iqlim o‘zgarishi ta’sirini baholash

Suvdan foydalanishning iqtisodiy 
samaradorligini baholash

Cost–Benefit Analysis, Water 
Productivity

Iqtisodiy samaradorlik va suvni tejash 
imkoniyatlarini baholash

Kompleks milliy baholash tizimini 
shakllantirish

Integratsiyalashgan yondashuv (WSI 
+ WF + Blue Water/Green Water 
+ agroiqlimiy modellar + iqtisodiy 

baholash)

Boshqaruv qarorlarini qabul qilish 
hamda milliy monitoring tizimini 

takomillashtirish

5	  muallif ishlanmasi
6	  muallif ishlanmasi

2-jadvalda keltirilgan tavsiyalar shuni ko‘rsatadiki, suv tanqisligi sharoitida ekinlar hosildorligini ishonchli 
baholash uchun alohida indikatorlardan emas, balki bir nechta indikatorlarni integratsiyalashgan holda qo‘llovchi 
kompleks yondashuvdan foydalanish yuqori samaradorlikni ta’minlaydi. Shu munosabat bilan O‘zbekiston 
qishloq xo‘jaligi sharoiti uchun suv resurslari, agroiqlimiy omillar hamda iqtisodiy ko‘rsatkichlarni yagona tizimda 
birlashtiruvchi konseptual model taklif etildi (2-rasm).

2-rasm. O‘zbekistonda suv tanqisligi sharoitida ekinlar hosildorligini 
baholashning taklif etilayotgan konseptual modeli7

Mazkur 2-rasm Input → Assessment → Output → Decision Support tamoyili asosida qurilgan zamonaviy 
qaror qabul qilish modelini ifodalaydi. Uning asosiy afzalligi shundaki, iqlim, suv, tuproq, ekin hamda iqtisodiy 
ma’lumotlarni yagona analitik tizimda birlashtirib, suv tanqisligi sharoitida eng maqbul boshqaruv qarorlarini 
ishlab chiqish imkonini beradi. Shu bilan birga, modelda xalqaro amaliyotda keng qo‘llaniladigan Water Stress 
Index (WSI), Water Footprint, Blue Water, Green Water indikatorlari hamda AquaCrop va DSSAT kabi 
agroiqlimiy modellarning integratsiyalashgani uning ilmiy asoslanganligini yanada mustahkamlaydi.

Ilmiy nuqtai nazardan ushbu model WEF Nexus (Water–Energy–Food) yondashuvining asosiy 
tamoyillariga ham mos keladi. Chunki u suv resurslaridan foydalanish samaradorligi, qishloq xo‘jaligi mahsulotlari 
ishlab chiqarishi, iqtisodiy natijalar hamda boshqaruv mexanizmlarini o‘zaro bog‘liq holda baholaydi. Shu 
sababli, mazkur sxema suv resurslarini boshqarish, suv tejovchi texnologiyalarni joriy etish, iqlim o‘zgarishiga 
moslashish hamda oziq-ovqat xavfsizligini ta’minlash bo‘yicha strategik qarorlar qabul qilish uchun kompleks 
ilmiy-amaliy asos vazifasini bajaradi. Mazkur integratsiyalashgan yondashuv dissertatsiya, metodik qo‘llanma 
yoki ilmiy maqola uchun konseptual model sifatida yuqori ilmiy ahamiyat kasb etadi.

X U L O S A  V A  T A K L I F L A R
Xorijiy davlatlarda suv tanqisligi sharoitida ekinlar hosildorligini baholash bo‘yicha qo‘llanilayotgan ilmiy 

yondashuvlar, modellar va baholash indikatorlarining qiyosiy tahlili shuni ko‘rsatdiki, suv resurslarini samarali 
boshqarish hamda ekinlar hosildorligini barqaror ta’minlashda kompleks yondashuvlar muhim ahamiyat kasb 
etadi. Tadqiqot natijalari asosida O‘zbekiston qishloq xo‘jaligida suv tanqisligini baholash va boshqarish tizimini 
takomillashtirish yuzasidan quyidagi xulosa va takliflar ishlab chiqildi:

7	  muallif ishlanmasi

Suv tanqisligini baholash faqat suv resurslari hajmi bilan cheklanmasdan, ekin turi, tuproq xususiyatlari, 
iqlim omillari, sug‘orish texnologiyalari hamda iqtisodiy samaradorlik ko‘rsatkichlarini integratsiyalashgan holda 
amalga oshirilishi maqsadga muvofiq. 

Isroil va Ispaniya tajribasi suv tejovchi texnologiyalarni, xususan, tomchilatib va aniq me’yorda sug‘orish 
tizimlarini keng joriy etish suv sarfini qisqartirish bilan bir qatorda ekinlar hosildorligini saqlash va oshirish 
imkonini berishini ko‘rsatadi. Mazkur tajribalarni O‘zbekistonning sabzavotchilik, bog‘dorchilik hamda intensiv 
qishloq xo‘jaligi tarmoqlarida keng qo‘llash maqsadga muvofiq. 

Xitoy tajribasi yog‘in suvlari (Green Water) resurslaridan samarali foydalanish hosildorlikni oshirishning 
muhim omillaridan biri ekanligini tasdiqlaydi. Shu munosabat bilan O‘zbekistonda tuproqda namlikni saqlashga 
qaratilgan agrotexnik tadbirlarni takomillashtirish, yog‘in suvlarini to‘plash hamda ulardan oqilona foydalanish 
mexanizmlarini yanada rivojlantirish maqsadga muvofiq. 

Avstraliya va AQSh tajribasi suv tanqisligi natijasida hosildorlikdagi o‘zgarishlarni iqtisodiy baholash suv 
resurslarini taqsimlash va boshqarish bo‘yicha qarorlar qabul qilish samaradorligini oshirishga xizmat qilishini 
ko‘rsatadi. Shu bois mamlakatimizda suv tanqisligining iqtisodiy jihatlarini baholash mexanizmlarini amaliyotga 
keng joriy etish maqsadga muvofiq. 

Xorijiy davlatlar tajribasi asosida agroiqlimiy, gidrologik va iqtisodiy modellarni integratsiyalashgan milliy 
baholash tizimini ishlab chiqish suv tanqisligi bilan bog‘liq holatlarni oldindan prognoz qilish, hosildorlikdagi 
ehtimoliy o‘zgarishlarni baholash hamda ilmiy asoslangan boshqaruv qarorlarini qabul qilish imkonini beradi. 

O‘zbekiston sharoitida suv tanqisligini baholash samaradorligini oshirish maqsadida raqamli monitoring, 
masofadan zondlash (Remote Sensing), geoaxborot tizimlari (GIS), IoT sensorlari hamda sun’iy intellekt 
texnologiyalariga asoslangan milliy raqamli baholash platformasini ishlab chiqish va amaliyotga joriy etish 
maqsadga muvofiq. 

Tadqiqot natijalari asosida taklif etilgan suv tanqisligi sharoitida ekinlar hosildorligini baholashning 
konseptual modeli turli baholash indikatorlari (Water Stress Index, Water Footprint, Blue Water, Green 
Water), agroiqlimiy modellar hamda iqtisodiy baholash usullarini yagona tizimda integratsiyalash imkonini 
beradi. Mazkur yondashuv suv resurslarini boshqarish samaradorligini oshirish, ekinlar hosildorligini barqaror 
ta’minlash hamda mamlakat oziq-ovqat xavfsizligini mustahkamlashga xizmat qiladi. 

@iqtisodiyot_77 telegram sahifamizga toʻlov haqidagi ma’lumotni skrinshot yoki foto shaklida 
joʻnatishingizni soʻraymiz. Shu asosda har oygi jurnal yangi sonini manzilingizga joʻnatamiz.

Mazkur jurnalda maqolalar chop etish uchun quyidagi havolalarga
maqola, reklama, hikoya va boshqa ijodiy materiallar yuborishingiz mumkin. 

Materiallar va reklamalar pullik asosda chop etiladi. 

